
॥ శ్రీపఞ్చముఖిహనుమత్పఞ్చరత్నమ్  ॥

॥ శ్రీపఞ్చముఖిహనుమత్పఞ్చరత్నమ్  ॥

శ్రీరామపాదసరసీరుహభృఙ్గరాజ  -
సంసారవార్ధిపతితోద్ధరణావతార   ।
దోఃసాధ్యరాజ్యధనయోషిదదభ్రబుద్ధే
పఞ్చాననేశ మమ దేహి కరావలమ్బమ్ ॥ ౧॥
ఆప్రాతరాత్రిశకునాథనికేతనాలి 
సఞ్చారకృత్య పటుపాదయుగస్య నిత్యమ్ ।
మానాథసేవిజనసఙ్గమనిష్కృతం  నః
పఞ్చాననేశ మమ దేహి కరావలమ్బమ్ ॥౨॥
షడ్వర్గవైరిసుఖకృద్భవదుర్గుహాయా   -
మజ్ఞానగాఢతిమిరాతిభయప్రదాయామ్   ।
కర్మానిలేన వినివేశితదేహధర్తుః
పఞ్చాననేశ మమ దేహి కరావలమ్బమ్ ॥ ౩॥
సచ్ఛాస్త్రవార్ధిపరిమజ్జనశుద్ధచిత్తా    -
స్త్వత్పాదపద్మపరిచిన్తనమోదసాన్ద్రాః  ।
పశ్యన్తి నో విషయదూషితమానసం మాం
పఞ్చాననేశ మమ దేహి కరావలమ్బమ్ ॥ ౪॥
పఞ్చేన్ద్రియార్జితమహాఖిలపాపకర్మా 
శక్తో న భోక్తుమివ దీనజనో దయాలో ।
అత్యన్తదుష్టమనసో  దృఢనష్టదృష్టేః 
పఞ్చాననేశ మమ దేహి కరావలమ్బమ్ ॥ ౫॥
ఇత్థం  శుభం భజకవేఙ్కటపణ్డితేన
పఞ్చాననస్య రచితం ఖలు పఞ్చరత్నమ్ ।
యః పాపఠీతి సతతం పరిశుద్ధభక్త్యా
సన్తుష్టిమేతి  భగవానఖిలేష్టదాయీ  ॥౬॥
ఇతి శ్రీవేఙ్కటార్యకృతం  శ్రీపఞ్చముఖిహనుమత్పఞ్చరత్నం  సమ్పూర్ణమ్  ।

